
Solon

Die Elegie an die Musen

Μνημοσύνης καὶ Ζηνὸς ᾿Ολυμπίου ἀγλαὰ τέκνα,
  Μοῦσαι Πιερίδες, κλῦτέ μοι εὐχομένῳ·
ὄλβον μοι πρὸς θεῶν μακάρων δότε καὶ πρὸς ἁπάντων
  ἀνθρώπων αἰεὶ δόξαν ἔχειν ἀγαθήν·
εἶναι δὲ γλυκὺν ὧδε φίλοις, ἐχθροῖσι δὲ πικρόν,
  τοῖσι μὲ αἰδοῖον, τοῖσι δὲ δεινὸν ἰδεῖν.
Χρήματα δ᾿ ἱμείρω μὲν ἔχειν, ἀδίκως δὲ πεπᾶσθαι
  οὐκ ἐθέλω· πάντως ὕστερον ἦλθε δίκη.
πλοῦτον δ᾿ ὃν μὲν δῶσι θεοῖ, παραγίγνεται ἀνδρί
  ἔμπεδος ἐκ νεάτου πυθμένος εἰς κορυφήν.
ὃν δ᾿ ἄνδρες τιμῶσιν ὑφ᾿ ὕβριος, οὐ κατὰ κόσμον
  ἔρχεται, ἀλλ᾿ ἀδίκοις ἔργμασι πειθόμενος
οὐκ ἐθέλων ἕπεται, ταχέως δ᾿ ἀναμίσγεται ἄτη·
  ἀρχὴ δ᾿ ἐξ ὀλίγου γίγνεται ὥστε πυρός,
φλαύρη μὲν τὸ πρῶτον, ἀνιηρὴ δὲ τελευτᾷ·
  οὐ γὰρ δὴν θνητοῖς ὕβριος ἔργα πέλει.
᾿Αλλὰ Ζεὺς πάντων ἐφορᾶ τέλος, ἐξαπίνης δέ
  – ὥστ᾿ ἄνεμος νεφέλας αἶψα διεσκέδασεν
ἠρινός, ὃς πόντου πολυκύμονος ἀτρυγέτοιο
  πυθμένα κινήσας, γῆν κατὰ πυροφόρον
δῃώσας καλὰ ἔργα, θεῶν ἕδος αἰπὺν ἱκάνει
  οὐρανόν, αἰθρίην δ᾿ αὖτις ἔθηκεν ἰδεῖν·
λάμπει δ᾿ ἠελίοιο μένος κατὰ πίονα γαῖαν
  καλὸν, ἀτὰρ νεφέων οὐδὲν ἔτ᾿ ἔστιν ἰδεῖν –
τοιαύτη Ζηνὸς πέλεται τίσις, οὐδ᾿ ἐφ᾿ ἑκάστῳ
  ὥσπερ θνητὸς ἀνὴρ γίγνεται ὀξύχολος,
αἰεὶ δ᾿ οὔ ἑ λέληθε διαμπερές, ὅστις ἀλιτρόν
  θυμὸν ἔχει, πάντως δ᾿ εἰς τέλος ἐξεφάνη·
ἀλλ᾿ ὁ μὲν αὐτίκ᾿ ἔτεισεν, ὁ δ᾿ ὕστερον· οἳ δὲ φύγωσιν
  αὐτοί, μηδὲ θεῶν μοῖρ᾿ ἐπιοῦσα κίχῃ,
ἤλυθε πάντως αὖτις· ἀναίτιοι ἔργα τίνουσιν
  ἢ παῖδες τούτων ἢ γέ⟨ν⟩ο⟨ς ἐξ⟩οπίσω.
Θνητοὶ δ᾿ ὧδε νοεῦμεν ὁμῶς ἀγαθός τε κακός τε,
  ε⟨ὗ⟩ δ⟨ει⟩νὴν αὐτὸς δόξαν ἕκαστος ἔχει,

